ITANGAZO RIGENEWE ITANGAZAMAKURU
Kwibuka, ubutabera n’ubwiyunge: inzira yuzuye kandi inoze yo kwibuka ntawe uhejwe mu Rwanda no mu karere k’Ibiyaga Bigari.
Abanyarwanda binjiye mu kwezi kwa Mata, igihe cyihariye cyo kwibuka jenoside yakorewe Abatutsi. Ishyaka FDU-Inkingi ryunamiye mu cyubahiro abazize ayo mahano, kandi ryifatanyije ku buryo busesuye  n’abarokotse bose.
Iki gihe cyo kwibuka kigomba kuba umwanya wo gutekereza hamwe uburyo bwo kugera ku mahoro arambye, ashingiye ku kuri, ubutabera, no kwemera imibabaro yose yabaye.
Ishyaka FDU-Inkingi rihamya ko jenoside yakorewe Abatutsi mu 1994 yari icyago gikomeye, kandi ko impamvu zayo, abayigizemo uruhare n’ingaruka zayo bisaba gusuzumwa byimbitse, mu kuri no mu butabera butabogamye. Igitero ku ndege yari itwaye Umukuru w’Igihugu cyabaye imbarutso y’ibyabaye, ariko kugeza ubu ntikirasobanurwa neza mu butabera, bikaba bigikomeza guteza urujijo ku mateka y’igihugu.
Muri rusange, gukomeza umuco wo kudahana, harimo n’ibyaha bikomeye nk’ubwicanyi n’inyerezwa  ry’abantu, bigabanya imbaraga zishyirwa mu kongera kubaka igihugu no gushimangira  ubumwe bw’abaturage.
Mu cyerekezo cyo  gushaka ubutabera busesuye, ishyaka FDU-Inkingi riributsa kandi ko hari ibyaha bikomeye byo guhonyora uburenganzira bwa muntu byagaragajwe mu bushakashatsi, byakorewe impunzi z’Abanyarwanda muri Repubulika Iharanira Demokarasi ya Kongo mu myaka yakurikiye1994.
Muri urwo rwego, Ibiro by’Umuryango w’Abibumbye bishinzwe uburenganzira bwa muntu, binyuze muri Raporo Mapping y’Umuryango w’Abibumbye (2010), byagaragaje ko bimwe muri ibyo bikorwa by’urugomo, biramutse bigejejwe imbere y’urukiko rubifitiye ububasha, byashobora gufatwa nk’ibyaha bya jenoside.
Ishyaka FDU-Inkingi risanga ko ibi byose bidakwiye kwirengagizwa mu rugendo urwo ari rwo rwose rugamije ubutabera n’ubwiyunge nyakuri. Kwemera no kwibuka abahohotewe bose, nta kurobanura, ni inshingano ikomeye mu rwego rw’imyitwarire no muri politiki.

Muri uwo murongo, ishyaka FDU-Inkingi rirahamagarira ishyirwaho ry’iperereza ryigenga, ritabogamye rikozwe mu mucyo, kugira ngo abakoze ibyaha bikomeye bose bagezwe imbere y’ubutabera, hatitawe ku mwanya bafite cyangwa ku ishyaka rya politiki begamiyeho. Ibi bisaba gushyiraho urukiko mpuzamahanga cyangwa rw’igihe gito, rufite inshingano zagutse, rushobora gukurikirana no guca imanza ku byaha byose byakozwe mu Rwanda no mu karere ka Afurika y’Ibiyaga Bigari, harimo n’ibyagaragajwe muri Raporo Mapping.
Kwemera mu buryo bw’amategeko n’amateka abahohotewe bose ni byo shingiro rikomeye ryo gushyiraho urwibutso rusange no gukumira ko ihohoterwa ryongera kubaho. Ibi ntibishoboka hatabaye gushyira iherezo ku mvugo z’urwango n’imyitwarire ishobora gukomeza guteza amacakubiri, kandi hagashyirwaho urubuga rwa politiki rufunguye, rwubahiriza ubwisanzure bw’ibanze.
Ishyaka FDU-Inkingi riributsa ko ubwiyunge bw’igihugu budashobora gutegekwa: bugomba kubakwa ku nkingi zikomeye zirimo ukuri, ubutabera no kudaheza.
Abanyarwanda, mu miterere yabo itandukanye, bifuza kubana mu cyubahiro, mu mutekano no mu bwubahane. Ibi bisaba guhagarika burundu uburyo bwose bw’ihohoterwa, ubwoba n’vangura
Muri icyo cyerekezo, ishyaka FDU-Inkingi ryongeye gushimangira ubushake  bwo kugira uruhare no gutanga umusanzu mu biganiro bihuriweho n’impande zose, byibanda ku guhuza ibice byose bigize sosiyete nyarwanda, hagamijwe gushaka ibisubizo birambye ku bibazo igihugu gihanganye na byo.

